
გრძელდება ვოლოკოლამსკის მიტროპოლიტ ანტონის
ვიზიტი საქართველოში

სსკგ-ის კომუნიკაციის სამსახური, 01.10.2026. 2026 წლის 1 ოქტომბერს, საპატრიარქოს საგარეო
საეკლესიო კავშირების განყოფილების თავმჯდომარემ, ვოლოკოლამსკის მიტროპოლიტმა ანტონიმ,
რომელიც საქართველოში ვიზიტით იმყოფება, წმინდა ადგილები მოილოცა ქვეყნის აღმოსავლეთ
მხარეში. 

საქართველოს მართლმადიდებელი ეკლესიის იერარქებთან, გორისა და ატენის მიტროპოლიტ

https://mospat.ru/ru/news/94594/


ანდრიასთან და ახალქალაქის, კუმურდოსა და კარის მიტროპოლიტ ნიკოლოზთან, ასევე მოსკოვისა და
სრულიად რუსეთის პატრიარქის მრჩეველთან, დეკანოზ ნიკოლოზ ბალაშოვთან, საგარეო საეკლესიო
კავშირების განყოფილების თავმჯდომარის მოადგილესთან, დეკანოზ იგორ იაკიმჩუკთან, თბილისში
რუსეთის მართლმადიდებელი ეკლესიის კლირიკოსთან, დეკანოზ ვლადიმერ ალექსანდროვთან და
საგარეო საეკლესიო კავშირების განყოფილების თავმჯდომარის მდივანთან, მღვდელ ნიკოლოზ ვასინთან
ერთად, მიტროპოლიტი ანტონი ღირსი დავით გარეჯელის მონასტერს ეწვია. ამ მონასტერმა, რომელიც
VI საუკუნეში დაარსდა, უმნიშვნელოვანესი როლი ითამაშა ივერიის მიწაზე მონაზვნობის გავრცელებაში.
რუსეთის მართლმადიდებელი ეკლესიის მომლოცველებმა წმინდა დავითისა და წმინდა დოდოს
საფლავებზე ილოცეს, ასევე, თაყვანი სცეს XVII საუკუნეში სპარსეთის შაჰ აბას I-ის შემოსევის დროს
მოკვდინებული ღირსმოწამე გარეჯელი მამების წმინდა ნაწილებს. 

შემდეგ, სსკგ-ის თავმჯდომარე და მისი თანმხლები პირები კაჭრეთში ღვთისმშობლის შობის მამათა
მონასტერს ეწვივნენ, სადაც ისინი გულთბილად მიიღო მონასტრის წინამძღვარმა, არქიმანდრიტმა
ანტონიმ (კანდელაკი). 

მოლოცვის პროგრამის ბოლო პუნქტი იყო ბოდბის დედათა მონასტერი, რომელიც წმინდა ნინოს,
მოციქულთასწორის, ივერიის განმანათლებლის სახელზეა აგებული. მიტროპოლიტმა ანტონიმ
მონასტრის წმინდა გიორგის საკათედრო ტაძრის სამხრეთ ეკვდერში წმინდანის საფლავთან პარაკლისი
აღავლინა. მონასტრის წინამძღვარმა, იღუმენია თეოდორამ (მახვილაძე) სტუმრებს მოციქულთასწორი
ნინოს, ღირსი გაბრიელ სამთავროელისა და ღირსი აღმსარებელი თამარის (მარჯანიშვილი) სახელობის
ახლად აშენებული მონასტრის ტაძრები დაათვალიერებინა და ესაუბრა მონასტრის ისტორიისა და მისი
თანამედროვე ცხოვრების შესახებ. 

